
IMANA IRADUHUGURIRA GUFASHANYA 
Ndashimira Imana yo yanshoboje kubagezaho buno butumwa buduhamagarira kuva mu buryarya, kandi namwe mbashimira ku bw’itange bwanyu bwo gutega amatwi Ijambo ry’Imana. 
Ubutumwa bw’Imana tumaze iminsi tubageza ho , bugamije kutubwira ngo nidukanguke tube maso twitegurire ubukwe bw’Umwana w’Intama buri hafi. Uwumva ari umugeni wa Kristo wese n’uwumva yipfuza kubiba nakurikize impanuro Imana yacu iri kuduha kugirango tugere ku rugero rukwiriye rwo kuzasanganira Umukwe wacu. 

Mu butumwa bumaze kubageraho, Imana Data yatweretse uburyo tugomba kwitwara kugirango duse na Yesu, kugirango niyerekanwa tuzase nawe, kuko abatazaba basa nawe ntibazamubona. Ni kugirango tugere kuri urwo rugero rukwiriye yatwingingiye kugendera muri ibi bikurikira : 
· Kureka gukinisha Agakiza. Tugomba kukakirana ubushishozi kandi tukiyemeza kuguma mu masezerano twahaye n’Umwami wacu Yesu-Kristo yo kubana na we no kumwumvira iteka ryose. 

· Kugira ukwizera kutanyeganyega, ukwizera kudashidikanya mu mbaraga z’Imana, mu rukundo rwe , mu mbabazi ze, no mu bwiza bwe. 
· Kwirinda uburyarya, kwirinda kwishushanya. Kuba abakizwa b’ukuri kandi baba mu kuri, bakavuga ukuri , bagakora iby’ukuri  mu bihe byose.
· Kugira imitima iboneye. Tugomba kubaho mu buzima bwo kwiyeza amanywa n’ijoro. Ntitukararane icyaha, ntitukanacyirirwane. Twirigwe nk’abatarangiza umunsi, kandi, turyame nk’abatazabyuka. Uko ducumuye, duce bugufi, twature ibyaha byacu dusabe imbabazi vuba na bwango, dusabe imbabazi abo twahemukiye, tubabarire abatubabaje. Kuko tuzi neza ko abanduye batazabona Umwami Imana. 

· Kwishushanya n’Umwami wacu Yesu-Kristo, tukavavanura n’ishusho ya Satani irangwa n’urwango, uburyarya, ukwishira hejuru n’ukwigenga, tukarangwa n’ishusho y’Imana, irangwa n’Urukundo, ukuri, ukwicisha bugufi, n’ubugamburutsi. 

· Kugira imitima yuzuye amahoro n’umunezero  kuko imitima ikomeretse itazabona Imana. Twirinde lero guheranywa n’agahinda n’iyo ibigeragezo byaba bikomeye gute. 

· Tubeho mu buzima bwo kwihanganirana, twirinde umuzi wo gusharira udashorera mu mitima yacu, kuko tizi ko twese twakoze ibyaha, kandi ko nta n’umwe muri twe ubasha gushikira ubwiza bw’Imana. Kandi utazababarira mwene Se, nawe ntazababarirwa. Ntazabona lero Umwami Imana.  

Uno munsi lero Imana yaduhaye ubutumwa bwo kutwibutsa ibyo tugomba gukora kugirango tuzabone Imirimo iduherekeza, tuzabone umwenda mwiza tuzarimbana ku munsi w’ubugeni bwacu n’Umutware wacu Yesu-Kristo. Mu Byahishuwe, mu gice cyaho cya 19, 7-9, ijambo ry’Imana ihoraho riratubwira riti : ‘’Tunezerwe twishime, tuyihimbaze, kuko ubukwe bw’Umwana w’Intama busohoye Umugeni we akaba yiteguye, kandi ahawe kwambara umwenda w’igitare mwiza, urabagirana utanduye. Uwo mwenda, w’igitare mwiza, ni yo mirimo yo gukiranuka y’abera. Arambwira ati: Andika ‘’Hahirwa abatorewe ubukwe bw’Umwana w’Intama ‘’ Kandi ati : Ayo ni amagambo y’ukuri kw’Imana ‘’.  Amen
Imana iri kuduhamagarira kugiranira urukundo rwinshi rudashingiye ku mpamvu runaka kandi rutagira umupaka. Tugomba gukundana kuko turi abantu gusa, kuko turi bene Mugabo umwe. Urwo rukundo ruzagaragazwa  n’imirimo yo gufashanya mu byo tunyuramo byose kugirango duterane ingabo mu bitugu muri runo rugendo turimo rwo kuja mu gihugu cy’i wacu cyo mw’I juru. Iyo mirimo ni yo Imana igereranya n’umwambaro mwiza wera tuzaserukana mw’I juru.  Runo rugendo turimo muri ino si rugamije kugera ku ntego ikurikira : Gusambura ibyo Satani yubatse muri ino si , na byo ni “Ukudutandukanya n’Imana no kudutandukanya hagati yacu twebe nk’abantu “. 
“Ubuzima bwacu bwa Gikristo, bugomba kugira lero icyerekezo cyo kutwunga n’Imana no kudukundanisha hagati yacu nk’abantu “.  Iyi niyo ntego igomba kugenga ubuzima bwacu. Tugomba  kuba incuti z’Imana, kandi tugakunda abandi  

Iyi ntego twayisigiwe n’Umwami wacu Yesu-Kristo kuko nawe ni  yo yari yamuzanye mw’isi nk’ Umwana w’Imana. Natwe ko twabaye Abana b’Imana, turagomba gukora ibyo imfura ya Data yakoraga kuko ari twe yasize mu cyimbo cye ngo dushishikare kandi turangize umurimo yatangiye muri ino si. 
Imana yacu yaduhaye izo nshingano muri aya magambo : Nuko, uko nabahanzeho amaso kugirango ndandure, nsenye, nubike, ni ko nzabahangaho amaso kugirango nubake kandi ntere. Ni ko Uwiteka avuga  ( Yeremiya 31,28 ) . Twebwe  nk’abana b’Imana  bagomba gukorera Papa wabo, hari icyo adutezeho kugirango dusenye kandi turandure ubwami bwa Satani, no kugirango twubake Ubwami bwe.  
Imana irongera ikatubwira iti : “ Uri Umwandu wa yakobo ntameze nk’ibyo, kuko ari we banze ry’ibintu  byose, kandi Istraeli ni umuryango w’Umwandu we, Uwiteka Nyiringabo ni ryo zina rye. Uri intorezo yanjye ndwanisha, uri n’intwaro z’intambara, kuko ari wewe nzacagaguza amahanga kandi ni wewe nzarimburisha ibihugu. … “ Amen ( Yeremiya 51, 19-20 ). 
Twebwe muri ino si, tugomba guca bugufi, tugacira bugufi Imana tukayikorera kuko nitwe bikoresho bye. Ni twe akoreramo. Ntabwo tuzabona Imana itembera mu muhanda, ariko itemberera muri twe , byose abikorera muri twe. Akavugira muri twe. Imana lero idutezeho byinshi kugirango isenye ibyo Satani yubatse, noneho Ubwiza bw’Imana bugaragarire bose.  N’Umwami Yesu ni byo byari byaramuvanye mw’I Juru kugirango atubere icyitegererezo  cy’uburyo tugomba kwitwara, n’icy’imirimo myiza tugomba gukora  muri ino si kugirango Imana  imenywe na bose kandi ikundwe na bose. Kandi, yatubereye icyitegererezo cy’ibyo umuntu yambaye umubiri ashobora kugeraho mu mibanire ye n’Imana, kugirango Imana yizerwe na bose. 
Imana, mw’ijambo riri muru Yesaya 43; 10. Aratubwira ati: Mwebwe n’umugaragu wanjye natoranije, muri abagabo bo guhamya ibyanjye, ni ko Uwiteka avuga, kugira ngo  mumenye, munyizere, munyitegereze ko ari njye . Nta Mana yambanjirije kubaho, kandi ntayizamperuka. Amen                               Twebwe n’Umwami  wacu Yesu-Kristo, ariwe yita umugaragu we yatoranije, umurimo dufite, ni uwo guhamya Imana ihoraho, kugirango bose bayimenye, bayitegereze muri twebwe , bayikunde, bayizere. Tuzayihamisha gukiranuka kwacu no kwitaho bene Data mu buryo bwose. Mu buryo bwo mu Mwuka no mu buryo bw’Umubiri. 
Umwami Yesu, Umurimo wari waramuzanye , ari nawo yadusigiye, turawusoma muri 2 Abakorinto 5 ;17-19, ni ho ijambo ry’Imana ritubwira riti : ‘’ Umuntu wese iyo ari muri Kristo, aba abaye icyaremwe gisha, ibya kera biba bishize, dore byose biba bihindutse bishya. Ariko ibyo byose bituruka ku Mana yiyunze na twe ku bwa Yesu-Kristo, kandi ikaduha umurimo wo kuyunga n’abandi, kuko muri Kristo ari mo Imana yiyungiye n’abari mw’isi ntiyaba akibabaraho ibicumuro byabo, kandi noneho yatubikije ijambo ry’umwuzuro. Amen 
Umwami Yesu, yatwunze n’Imana, ni ukuvuga ko yadukundanishije n’Imana. Icyaha cyari cyaratumye twunga ubumwe na Satani dutandukana n’umuremyi wacu. Umwami wacu Yesu-Kristo, yatumeneye amaraso ku musalaba atwambura gukiranirwa, atwambika umwitero we wo gukiranuka, yari amaze kubana natwe, ahamirisha urukundo n’ubwiza bwa Data, ijambo ry’ukuri n’imbabazi. Guhamiriza Ise, ni byo byatumye natwe tumumenya, turiyunga, turamukunda, duhinduka abana be.  Mu by’ukuri, ntawukunda uwo atazi.
Ijambo ry’Imana mu butumwa bwiza bwa Yohana 1; 14 riratubwira riti :               “ Jambo uwo, yabaye umuntu abana na twe ( tubona ubwiza bwe busa n’ubw’Umwana w’ikinege wa Se ), yuzuye ubuntu n’ukuri “. Amen 
Umwami Yesu, yigize Umuntu aje kumenyekanisha Ise, azanye ijambo ry’ukuri rivuye mw’ijuru, aje no kwereka abana b’abantu urukundo n’impuhwe Imana ibafitiye. Ni cyo gituma yabwirije ubutumwa bwiza bwo kwihana no guhinduka gose, agakora imirimo myinshi myiza y’urukundo n’imbabazi kugirango abantu bizere Imana, bayihindukirire, bavavanure n’umwanzi yari yarababoheye mu byaha no mu mibabaro. Umwami Yesu ibyo byose yabikoze kugirango adukure mu mibabaro twarimo no mu makuba y’urupfu, aduhe amahoro n’ ubugingo buhoraho bibonerwa mu kubana n’Imana.  Mu Migani 17; 17, ijambo ry’Imana riratubwira neza riti : ‘’Umuvandimwe avukira gukura abandi mu makuba “ Amen. . Natwe, nk’abana b’Imana, ntitwaremewe ubusa, nta n’ubwo twavukiye  ubwa kabiri  ubusa, twavukiye gukura abandi mu makuba. Tubereyeho gutanga ibyacu n’ubugingo bwacu kugirango duheshe abandi  amahoro n’ ubugingo buhoraho. Umwami wacu Yesu-Kristo yazanywe no kudukiza, natwe, tugomba gukora ibyo Imana idushakaho byose kugirango abandi bakizwe.  Iri jambo ry’ Imana riri mw’ibaruwa rya 3 twandikiwe na Tito 3 ; 4- 7 ritwemeza nk’abaragwa ba Kristo. “ Nyamara, kugira neza kw’Imana Umukiza wacu n’urukundo ikunda abantu, bibonetse iradukiza, itabitewe n’imirimo yo gukiranuka twakoze, ahubwo ku bw’imbabazi zayo, adukirisha kwuhagirwa ariko kubyarwa ubwa kabiri. Ikadukirisha no guhindurwa bashya n’Umwuka Wera, uwo yahaye Yesu-Kristo umukiza wacu kuducuncyumuriraho cyane kugirango dutsindishirizwe n’ubuntu bwayo duhereko tube abaragwa, dufite ibyiringiro byo kuzahabwa Ubugingo buhoraho “. Amen

Umwami Yesu iyo amaze kuduha ku Mwuka Wera w’Imana, tuba duhindutse abana b’Isumbabyose, tuba tubonye umugabane wacu twasezeranijwe. Tuba tubaye ab’I mbere  mu rugo kwa data. Natwe hari inshingano tugomba kurangura mu rugo rwe. Ni uwuhe Mwana udakorera Ise ?. Ese, ni Mwana ki ushaka kurya gusa mu rugo kwa Se atacyo ashaka gukora?. Ese ni Mwana ki udakunda abavandimwe be ngo abafashe mu gihe cyose bamukeneye ?. Ese ni Mwana ki utifuza ko Se abyara abandi bana benshi bamubera abavandimwe. Ese ni Mwana ki ushaka kuba ikinege ?. Ese ni Mwana ki udasangira umubabaro n’ umunezero na Se?. Ese ni mwana ki unezerererwa imibabaro ya Se ?. Cyangwa se ni Mwana ki ubabazwa n’uko Se yanezerewe ?. Nyamara, abitwa abakristo benshi ni ko bameze. Bama imbere y’Imana basabiriza atacyo bamukorera, atacyo bamumariye mu by’ukuri. Bama ari mpa, mpa. Mu by’ukuri, ntibitaho ibishishikaje Imana, bashishikajwe n’ibyabo gusa, n’ibyo abaha. Bashishikajwe n’inda zabo, bashishikajwe n’imibereho myiza yabo n’iy’imiryango yabo. Ntibashishikajwe n’ubugingo bw’abandi, ntibashishikajwe n’imibabaro y’abandi. Kandi, tuzi neza ko Imana ibabarana n’abababaye ikanezeranwa n’abanezerewe. None wewe, abababaye n’abagowe ubagendera kuri. Ni yo yoba ari mwene nyoko ari mu bibazo, uramwitaza  ngo atabigutura. Ntuba ukija no kumusura, n’iyo aje iwawe umurebana agasuzuguro ngo ahacike. None uri Mwana ki w’Imana utababazwa n’uko So ababaye, ko ari kubabarira muri mwene nyoko, ko arimo aririra muri we.    
Umwami Yesu yadusigiye umurage w’ibyo yakoreye urugo rwa Se akiri mw’isi   ngo natwe tuzabe ari byo dukora. Niwe waje kuduhishurira icyo Data adutezeho nk’abana b’abantu.  
Yabitubwiye mu magambo anyuranye no mu bihe bitandukanye.  

a) Kandi utikorera umusalaba we ngo ankurikire ntakwiye kuba umwigisha wanjye, urengera ubugingo bwe azabubura, ariko utita ku bugingo bwe ku bwanjye azabubona( Matayo 10; 38 ) Umuntu wese, ni  umusalaba w’abandi, kandi buri muntu, agomba kwikorera umusalaba w’abandi. Ni cyo gituma tugomba kubaho mu buryo bwo gufashanya muri byose no guterana ingabo mu bitugu. Ari mu buryo bw’umubiri cyangwa bw’Umwuka, nta wikwiye, abantu bose ni magiriranire. Ni cyo gituma buri muntu agomba kumenya ubutunzi Imana yamuremanye bugomba kugirira abandi umumaro, bugomba kubakura mu makuba. Buri Muntu, hari imbuto Imana yamuremanye agomba kwera, abandi bagomba  kumusoromaho  bagahembuka.  Ugomba kuyimenya, ugomba gusaba Imana ikayiguhishurira, ukayivomerera, ukayibagarira. Hari imbuto ugomba kwera kugirango abandi bamenye Imana, bitegereze Imana muri wewe. Hari imbuto ugomba kwera kugirango uhamye Imana. Nutayera, uzahemberwa iki ?. Uzaba warabaye imburamumaro muri ino si.     
b) Ushaka kuba mukuru muri mwe ajye aba umugaragu wanyu, kandi ushaka kuba uw’imbere muri mwe, ajye aba imbata yanyu, nk’uko Umwana w’Umuntu ataje gukorerwa, ahubwo yaje gukorera abandi no gutangira ubugingo bwe kuba incungu ya benshi. Amen ( Matayo 20; 26-28 )  Nk’uko Umwami Yesu yaje mw’isi ku bwacu, na twe, tugomba kwumva ko tutakijijwe ku bwacu gusa, ahubwo ko ari no ku bw’abandi. Ni cyo gituma ubuzima   bw’umukizwa ntabwo ari ubwo kwitekerezaho. Umuntu wakijijwe by’ukuri, ntabwo anezerezwa no gukorerwa, anezerezwa no gukorera abandi. Ntabwo yishimira ko abandi bamunezereza, yishimira kunezereza abandi. Abaho mu buzima bwo kwiyima kugirango ahe abandi. Abaho mu buzima bwo kwitwararika abandi. Abaho mu buzima bwo kwigomwa kugirango abandi babone ukuboko kw’Imana. Naho Imana idasaba ko upfira abandi, uwadupfiriye ni umwe, ariko noneho, nawe ugomba kumenya ko utagomba kwiberaho, ahubwo ugomba kuberaho abandi. Kuko uzi neza ko Yesu uri muri wewe ashaka kugukoreramo kugirango arangize mw’isi gukiranuka kwose, ayoborere Se abo yapfiriye bose. None se, wamuhaye urubuga rwose rwo kugukoreramo, cyangwa wamuboheye amaboko i Mugongo ?. Ubwami bw’Imana buzazanywa n’uko Umwami Yesu abasha kwisanzura mu bo yakijije bose akabakoreramo umurimo wari waramuzanye mw’isi akawurangiza. Tugomba lero kwemera tugahamisha Umwami Yesu muri twe, kandi tukemera kuyoborwa na we, kuvugishwa na we no gukoreshwa nawe. Umwami Yesu yaranatubwiye ati : ‘’ Ni jye Muzabibu, namwe muri amashami. Uguma muri jye, nanjye nkaguma muri we, uwo ni we wera imbuto nyinshi, kuko ari ntacyo mubasha gukora mutamfite. Umuntu utaguma muri njye, ajuguywa hanze nk’ishami ryumye. Maze bakayateranya, bakayajugunya mu muriro agashya. Ibyo ni  byo byubahisha Data, ni uko mwera imbuto nyinshi mukaba abigishwa banjye ‘’. Amen ( Yohana 15 ; 5-8 ).   Ntabwo lero turi abo gukorerwa, turi abo kwerera imbuto abandi, turi abagaragu ba bene Data. 
c) Umwami wacu Yesu - Kristo, igihe yaha ifunguro rya nyuma rya Pasika abigishwa be,  yakiriye umutsima arawumanyagura arawubaha arababwira ati: “Nimwakire, uyu ni umubiri wanjye ubatangiwe, muje mukora mutya kugirango munyibuke.  Yenda igikombe amaze kugishimira arakibaha banyweraho bose, arababwira ati:  “Aya ni amaraso yanjye y’isezerano rishya ava ku bwa benshi. “                ( Mariko 14, 22-23 )                                                                                                               Umwami wacu Yesu-kristo mu kubaha Pasika yafashe umutsima arawumanyura arawubasangiza. Afata n’umuvinyu awubahera ku gikombe kimwe, bose bakinyweraho. Ntabwo bari babuze ibikombe n’amasahani bibakwiriye kugirango buri muntu afate ifunguro ye nk’uko yarasanzwe abikora. Ahubwo, yagomba kubasigira umurage wo guhora basangira byose, bagasangira ibyiza n’ibibi. Yagomba kubabwira ngo bazahore bafatana mu nda, kandi bazahore basangira Umwami wabo n’abandi. Umwami wacu Yesu-Kristo, ntabwo ari uwo kwihererana, n’uwo guha abandi, n’uwo kumenyesha abandi, kugirango nabo bamwakire babane nawe. Natwe uno munsi Imana iri kutubwira kugira ubumwe hagati yacu nk’abakizwa, no gukunda no gufasha icyaremwe cyose, kugirango abatarakizwa bagaragarizwe ubwiza n’urukundo rw’Imana. Nabo bahugukire kwakira Umwami wacu Yesu- Kisto no  kumwizera.                                               N’ijambo ry’Imana muri   1 Petero 2;  11, riratubwira riti : Mugire ingeso nziza. Nibabona imirimo yanyu myiza, izabatere guhimbaza Imana ku munsi wo kugendererwamo. Amen
d) Nuko amaze kuboza ibirenge arababwira ati : “ Aho mumenye icyo mbagiriye ?  Munyita Shobuja n’Umwigisha, mubivuga neza kuko ariko ndi koko . Nuko lero ubwo mbogeje ibirenge kandi nkaba ndi Shobuja n’Umwigisha, ni ko namwe mukwiriye kubyozanya. Mbahaye icyitegererezo, kugirango mukore nk’uko mbakoreye“ (Yohana 13 ; 12- 15  Umwami  wacu Yesu-Kristo, yaduhaye akarorero ko kwicisha bugufi kugirango dukorere abandi, ba bandi basuzuguritse. Arashaka ko tubegera tukabubaha. Tukabarebana amaso y’imbabazi tukabiyegereza. Imana ntikunda na rimwe umuntu usuzugura undi kandi ntabasha kubana n’abantu nkabo, abana n’abantu ni yo baba ari abanyacubahiro ariko bakicisha bugufi, bakiyegereza babandi bitwa ko basuzuguritse mu maso y’abantu. 
e ) “Ni ukuri ni ukuri, ndababwira yuko unyizera, imirimo nkora na we azayikora ndetse azakora n’iyiruta Kuko njya kwa Data”.  Amen                                                                                                                Mbere, sinumva gose ko umuntu  yabasha gukora ibiruta ibyo Umwami Yesu yakoze muri ino si. Ariko noneho, numva aribyo. Ku bw’umuntu umwe, abantu benshi bashobora gutabarwa, bashobora gukira indwara, bashobora kwihana bakizera. Ubu, hari uburyo burenze kure ubwo Umwami Yesu yakoreshaga. Yagenda n’amaguru, nta korana buhanga ryari rihari. Nta tumanaho ryabaho. Yakoreye umurimo w’Imana aho yabashije kugenda n’ibirenge bye. Ariko twebwe, dufite byose kugirango ubutumwa bwihute, tunabashe no kugera kuri benshi, tubashe kugera kure kandi mu mwanya muto. Ikindi nk’uko nabivuze mu kanya. Iyo wemereye Yesu akaba muri wewe, wewe umubera indogobe, ukamubera micro gusa, none wumva ibyo yakoze kera yareka kubikuba incyuro nyinshi gute, kandi akoresha uburyo bugezweho bwa none, akagukoreramo imyaka myinshi iruta iyo yabayeho ? Lero, twebwe icyo dufite gukora cyonyene, ni ukwizera mu mbaraga zidukoreramo, tukamwemerera kumubera ibikoresho bizima byejeje nta kindi, ubundi akishishikarira umurimo yatangiye muri ino si akawurangiza. Agasenya ubwami bwa Satani, akubaka Ubwami bwa Data. 
Ijambo rifata aya yose rikayahuza, ni Ijambo ry’Imana riri mw’ibaruwa Pawulo yandikiye Abagalatiya 6 ; 2-5. Riratubwira riti :   ‘’ Mwakirane ibibaremerera, kugirango abe ariko musohoza amategeko ya Kristo. Umuntu niyibwira ko ari ikintu kandi ko ari ntacyo ari cyo aba yibeshye. Ibyiza ni uko yakwisuzuma mu murimo we ubwe, kuko aribwo azabona icyo yirata ku bwe wenyene atari ku bwa mugenzi we, kuko umuntu wese aziyikorerera uwe mutwaro ‘’.  Amen                                                                                                     Iri jambo ry’Imana, kurishira mu ngiro biroroshe, iyo umaze kumenya ko Imana itagaba ahubwo ko itiza, kandi ko byose  bituruka ku Mana kandi ko aribye. Imana yampagurukishije kuyikorera no gusobanukirwa umurimo wayo mw’Ijambo ryitwa ‘’Gutirura ‘’. Iyo umuntu yagutijije ibintu bye, uba ugomba kubimusubiza, ni ideni uba umufitiye. Kandi ugomba kubimusubiza bimeze uko yabiguhaye. Natwe, igihe dufite cyo kubaho, ni icyo gutirurira Imana ibyo yadutije byose, ibyo yatubikije. Twebwe ubwacu n’ibitugize, n’ubukire bwacu,  turi ubutunzi bw’Imana agomba gukoresha ibyo ashaka n’uko ashaka. Imana yadutijije uyu mubiri wacu, yadutijije igihe cyo kubaho, yadutijije ubwenge n’ubumenyi, yadutijije ibyo dutunze byose. Imana irashaka ko tubimutirurira. Ishaka ko twishira mu maboko ye akadukoresha uko ashaka twebwe n’ibitugize n’ibyacu byose. Ariko ngo ikibabaza Imana kikananamutangaza, ni uko ngo aza kwitirurira ibye, tukamwankira. Akaza kukubwira ngo umukorere, ugatangira kuzana izindi mpamvu. Ngo hari abamaze kunyarwa Imigisha kubera kwikaraga no kwigaragura no gutsita ibirenge. Imana iri kwihuta izakorana n’abashaka abadashaka bareke. Ibyaribyo byose nimutakora Intwarane zizatwarana kandi bikorwe. Mwagize ngo Imana ikangwa n’umubare ?. N’umuntu umwe umwemereye yamukoresha isi ikarokoka. Nta kamara ariho muri ino si. Kandi gukorera Imana ni mu nyungu zawe kuko ni wewe uzabihemberwa. Hari igihe mba mbona umenga hari abakangisha Imana. Gukina byararangiye. Haguruka ukore cyangwa ureke bifate inzira. Ibyaribyo byose  ntabwo uzataha Ubwami utubatse, n’ijambo ry’Imana riri kutubwira ko :   ‘’Ukwizera kutagira imirimo kuba gupfuye, kuko ukwizera kwacu nyakuri, kugararagazwa n’imirimo.  (Yakobo 2 ; 14 ) 
Imana ikaza kukubwira iti : ‘’Fata ku mafranga ufite kuri konti utabare uriya muntu uri mu kaga ’’, nawe uti ndayamuhera iki si jye wayakoreye ?. Amaboko n’ubwenge wakoresheje, wabivanye kwa nde ? Cyangwa iyo Imana itabishaka wari kubibona ute ?. Nyamara, tumenye neza ko igihe cyose tutarabasha gusangira ibyacu n’abakene, ntabwo tuzajya mw’ijuru. Umutware ngo yananijwe kwinjira mw’i juru no gukunda iby’isi. Amategeko y’Imana yose yarayakurikiza ga Noneho Yesu aramubwira ati usigaje kimwe, ati genda ugurishe ibyawe ubihe abakene noneho unkurikire. Byaramunaniye acya kubiri na Yesu ahusha ijuru.  ( Luka 18 ; 18-26 ). Kandi turabizi neza ko umukunzi w’iby’isi ko ari umwanzi w’Imana .  Kandi gutanga kwacu ni ko kuzatuma Imana ihimbazwa, abantu bababaye bagasubizwamo ibyiringiro, bagahamya, n’ababumvise bakizera. Ibaruwa rya 2 Pawulo yandikiye Abakorinto  9 ; 7- 9, 11  « Umuntu wese atange nk’uko abigambiriye mu mutima we. Atinuba kandi adahatwa kuko Imana ikunda utanga anezerewe.  Kandi lero Imana ishobora kubasazaho ubuntu bwose kugirango murusheho gukora ibyiza byose, mufite ibibahagije muri byose nk’uko  byanditswe ngo : ‘’Yaranyanyagije aha abakene , gukiranuka kwe guhoraho iteka ryose  ‘’.  Namwe, muzatungishwa muri byose ngo mugire ubuntu bwose, butume Imana ihimbazwa. Kuko uwo murimo wo kugabura utamara gusa ubukene bw’abera, ahubwo, utera benshi guhimbaza Imana, bayihimbaza ku bw’ubuhamya bw’uyu murimo mwitangiye, mukemera kugandukira ubutumwa bwiza bwa Kristo, mukagira ubuntu bwinshi bwo kubafasha no gufasha abandi bose ». Amen  Lero,  umurimo wo gutanga ntabwo ufitiye umumaro uhabwa wenyene, uzatuma n’abazumva ubuhamya bwe bw’ibyiza Imana yamukoreye bizera Imana. Noneho, abantu bakizwe ku bwo gutanga kwacu.  Kandi,  nidukomeza kwikunda tudatabarana , hariho abazaheranwa n’agahinda babure ababakomeza, batakaze icyizere mu Mana barimbuke. Duhamagariwe lero gufashanya cyane cyane twebwe abanyarwanda kubera n’ibibazo twanyuzemo, abihebye ni benshi bakeneye ubufasha. Kandi kubatekerezaho si mu gihe cy’icyunamo gusa, cyangwa kuri Pasika na Noeli, bigomba kuba ibya buri gihe. Nayo ahandi ho ngo ibyo ntacyo bifasha Imana. Kuko Imana ni iya minsi yose, ni ya buri gihe. Tureke lero idukoreremo buri gihe, itabare buri munsi.
Ikindi , tugomba gutanga imibiri yacu n’umwanya wacu. Hari uwavuga ati jye nta mafranga ngira, nta bukire na buke ngira ndi umukene. Ariko burya ubukene ni mu mutima. Kandi, nukoresha amaguru yawe n’umwanya wawe ukaja gusura abababaye, ukabaganiriza ukabasengera , ukababwira ijambo ry’imana, wagize ngo ntuzaba ukoze ? Hari n’abakeneye ubababwira ko abakunda gusa, kandi ko Imana ibakunda kandi ibitayeho, bagasubizwamo imbaraga. Lero, ntawakwisuzugura ngo ntacyo yamarira abandi. Na Mose yakirishije Abanyistraeli inkoni  yonyene, nta kindi yarafite. Na we, Imana iri kukubaza ngo ufite iki nakirisha ubwoko bwanjye ?. Tanga icyo ufite, ukoreshe icyo ufite, urebe icyo abandi bakeneye ukibakorere , bizatuma benshi bakizwa.   Dukundane nk’ingingo z’umubiri umwe ariwe Yesu-Kristo. Iyo urugingo rumwe rurwaye, umubiri wose umererwa nabi. Na twe, nyimba turi ingingo za Kristo, twagomba kubabarana n’abababaye, tukanezeranwa n’abanezerewe tudacogora nk’uko ijambo ry’Imana ribitubwira ngo : ‘’ Twe gucogora gukora neza kuko igihe nigisohora, tuzasarura nitutarwa isari ‘’. Amen ( Abagalatiya 6 ;9 )  
Umwami Yesu yigeze kumbwira ngo : Hari abantu benshi  batangiye kwubaka amazu bazaturamo mw’i juru bayata muri fondation barayahagarika. None mwibaza ko muzatura mu mazu atuzuye gute ? Abandi ngo bafunguye za comptes zabo mw’ijuru zirateba zirafumgwa kubera ko barekeye aho kubika. Kureka gukora icyo ugomba gukora ni icyaha. Imana ntabwo izaguhembera ko wigeze gukora, azaguhemba aruko azaza kugutwara akagusanga mu murimo we. Ha gutangira umurimo w’Imana utagambiriye kuwusahikara, washaka ukabireka. Ni  nk’umukiranutsi usubira inyuma, ntabwo Imana izibuka gukiranuka kwe namusanga mu cyaha.  Lero, kubana n’Imana nta mikino, bigusaba gushikama mu Gakiza no mu murimo w’Imana kugeza ku munsi wawe wo gupfa. Ijambo  ry’Imana riri mu Byahishuwe 2 ; 26-29  riratubwira riti : Unesha, akitondera imirimo yanjye akageza ku mperuka, nzamuha ubutware bwo gutwara amahanga yose, azayaragiza inkoni y’icyuma nk’aho ari inzabya z’ibumba, ayiyamenagurize rimwe nk’uko njye nabihawe na Data. Kandi nzamuha Inyenyeri yo mu rututuru. Ufite ugutwi niyumve icyo umwuka abwira amatorero.  Amen    
Tugomba kubera abandi ibyitegererezo mu gukundana no mu gufashanya

UWITEKA IMANA YACU ARATUBWIYE ATI :

Igihe kiraje aho ubumwe bw’abakristo bugomba kugaragara muri ino si. Mugomba kubera abandi ibyitegererezo mu gukundana no mu gufashanya. Uwo nahaye ubukire bwo muri ino si nabutabaremo abandi. Ntacyo bimfashamo ko mutabara abantu mu bihe runaka, cyangwa se ngo mufashe abantu batabikeneye. Ku munsi w’urubanza, nzakubaza nyimba warampaye icyo kunywa, icyo kurya, kubera ko igihe cyose ufasha umukene, ni njyewe uba ugaburiye, kuko iyo ndeba ibyiza ukora, umutima wanjye urishima. Uko ni ko abana banjye bameze, babazwa n’amagorwa ari mw’isi, bakagerageza kuyatorera ibisubizo. Ku gikorwa cyiza cyose mukora, ndabongerera imigisha. Uwushaka gutanga wese abikuye ku mutima, ntacyo azabura. Bimariye iki kubaha ubukire bwo muri ino si ari ukugirango muhaze irari ryanyu ry’iby’isi. Mwisubireho mutange ibyo mbaha, kuko mw’i tangiriro  ya byose, byose ni ibyanjye, hama mukanga guha abana banjye ibyabo. Nyimba muvuga izina ryanjye, mukurikize  amategeko yanjye kandi mudacyogora. “Ukunde  mugenzi wawe nk’uko wikunda wewe nyene “. Ni ukuvuga ko ari ugukunda uwariwe wese, udatoranije  ukurikije ikigize umukristo cyangwa ngo utoranye abakristo gusa. Nufasha abakizwa gusa, abandi bazabona ubwiza n’icyubahiro cyanjye gute ? 
Ubu butumwa ni ububahamagarira gukora imirimo myiza kuko nta mirimo myiza, ntacyo mumaze. Abantu barababara nkababarana nabo  kuko mbona ubukire abandi biharira bonyene bakikunda mu buryo budasanzwe nk’aho umenga bazabipfana. Ndi Imana, kandi ndababyiye ko ubuzima ni urukundo, kandi urukundo rugaragarira mu gutanga. Ku bantega amatwi, ni igihe cyo gukora kugirango ubwami bwanjye buze mw’isi, kugirango bose bamenye ko ndi muri buri muntu wo muri mwe. Nimwihane mwisubireho munyegere, nzabereka inzira. Uwo Satani yabohesheje ukwikunda no kutagira icyo arekura, ashakishe imbaraga zajye, nzamufungura ibiganza. Fasha abantu mu buryo bwose, mubafashe guhinduka no kugira imibereho myiza , umunezero n’amahoro  bibonerwa muri Yesu-Kristo. Ku bihebuye bihebye, mushakishe mu maso hanjye, mfite inzira nyinshi zo kubatabara. Ku bakiranutsi banjye bakorera mu bushake bwanjye, mumpindukirire, kugirango ndabahe ubwenge n’ubushishozi bwo kunkorera kugirango mube amatabaza y’ino si. Mukundane, kandi mwame mwiyeza, isi izajya munsi y’ibirenge byanyu. Ntimwihambire ku by’isi, ngo mushakishe inyungu zo mw’isi, nta zihari. Ni jye nyungu jyenyene kuko ni jye ubageza mu bugingo buhoraho, mu buruhukiro buhoraho, mu munezero w’iteka ryose. Mufashanye, mwame muterana ingabo mu bitugu kugirango  muhore muja i mbere, nanjye nzabakomeza buri munsi. Amen 
Yobu 30, Ibyahishuwe 21;9 , Zaburi 100, Umubwiriza 2; Matayo 7; 4;  1 Abakorinto 12; 23 , Yesaya 40;8 , Yakobo 4; 13-17 , 1 Petero 3, 8-17,  Ibyahishuwe 19,7 , Yakobo 1 et 2 . 
Imana yacu, isabye uwuzagerwaho n’ubu butumwa wese kubukwiragiza hose uko ashoboye. Kuburira abandi ni inshingano ya twese. Nutababurira, amaraso yabo uzayabazwa. Uburire abari hafi yawe n’abari kure yawe, itumanaho ryaraje.  Ubu butumwa, ntukabugire ubwiru. Imigisha n’imbabazi by’Imana bibane nawe. ( Ezekiyeli 3 ;16-21 )                       

Turagushimiye Mana ku bw’imbabazi n’urukundo udukunda, ukicisha bugufi, ukaza kuvugana n’ubwoko bwawe. 

